
 
Pou Piblikasyon Imedya: 24/12/2024  GOUVÈNÈ KATHY HOCHUL 

 
 

NOURI FANMI NOUYÒK YO: GOUVÈNÈ HOCHUL ANONSE YO DISTRIBIYE PLIS 
PASE 100 MILYON DOLA ATRAVÈ PWOGRAM NOURISH NEW YORK LA  

  
Pandan sezon fèt la, pwogram lan kontinye sipòte fanmi ki nan bezwen yo atravè 

eta a  
  

Gouvènè Hochul te siyen lejislasyon an novanm 2021 pou kodifye pwogram lan 
nan lwa Eta a  

  
Bati sou envestisman prèske 28 milyon dola Gouvènè Hochul te fè mwa pase a 
pou sipòte 11 òganizasyon bank alimantè epi bay resous pou kominote ki gen 

revni fèb yo  
  
  

Gouvènè Kathy Hochul te anonse jodi a ke pwogram Nourish New York la te distribye 
100 milyon repa bay fanmi yo atravè eta a. Inisyativ la, ki te lanse kòm yon pwogram 
sekou ijans pandan pandemi an, konekte fanmi ki nan bezwen yo atravè eta a ak sipli 
pwodwi agrikòl kiltivatè Nouyòk yo pwodui. Gouvènè Hochul te lejifere pwogram nan an 
lwa eta an novanm 2021. Etap enpòtan sa a rive nan mitan sezon fredi a, sa ki reyafime 
angajman Nouyòk pou bay sipò bay moun ki fè fas ak ensekirite alimantè atravè eta a. 
Semèn sa a, Gouvènè Hochul te siyen tou lejislasyon A.9259/S.8690 pou klarifye ke lèt 
antye, lèt ki gen de pousan matyè gra, ak lòt pwodwi letye yo kalifye pou pwogram nan.  

  

"Pandan kat dènye ane ki sot pase yo, enpak Nourish New York te ogmante, yo te 
distribye plis pase 100 milyon repa bay sila yo ki fè fas ak ensekirite alimantè pandan y 
ap sipòte fèm Nouyòk yo", Gouvènè Hochul te deklare. "Pa gen pi bon moman pou 
pataje etap enkwayab sa a ak reyafime angajman mwen pou bay moun ki nan bezwen 
sipò enpòtan pase pandan sezon fèt la, epi mwen pa ka tann pou mwen wè plis 
Nouyòkè toujou benefisye inisyativ enpòtan sa a nan ane k ap vini yo."  

  

Inisyativ Nourish Nouyòk la reachemine sipli pwodui agrikòl Nouyòk yo pou popilasyon 
ki bezwen yo pi plis atravè bank alimantè eta a. Pwogram nan, ki te lanse nan mwa me 
2020 kòm yon pwogram sekou ijans pandan pandemi COVID-19 la, te bay tou sipò ki 
nesesè pou pwodiktè manje ak fèmye yo ki te pèdi mache akòz pandemi an nan pèmèt 
bank alimantè eta a achte pwodwi agrikòl dirèkteman nan men kiltivatè ak transfòmatè 
aliman Nouyòk yo. Pwogram nan bay finansman an dirèkteman bay founisè manje ijans 
eta a pou ede yo achte pwodwi sipli nan men fèmye ak pwodiktè eta yo epi distribye yo 



bay konsomatè Nouyòk yo, anpil ladan yo te plonje nan kriz finansye akoz epidemi 
COVID-19 la, atravè distribisyon manje sou volan, ak atravè pwogram bwat alimantè ak 
repa pou lekòl yo. An novanm 2021, Gouvènè Hochul te siyen lwa ki kodifye pwogram 
Nourish New York pou tout tan nan lwa eta a.  
  
Pwogram Nourish New York la, kodifye an lwa pa Gouvènè Hochul epi ki resevwa 50 
milyon dola nan afektasyon anyèl, kontinye ane sa a pou bay finansman enpòtan pou 
founisè manje ijans Eta a avèk sipò Depatman an. Depi lansman pwogram nan an me 
2020, yo deja angaje yon total plis pase 175 milyon dola nan Nourish NY. Atravè efò 
milti-ajans sa a ak nèf faz pwogram nan, bank alimantè Nouyòk yo te achte plis pase 
118 milyon liv pwodwi manje Nouyòk, sa ki egal a plis pase 100 milyon repa yo distribye 
bay fanmi ki nan bezwen epi ki gen yon enpak pozitif sou 4,472 fèm ak biznis agrikòl 
atravè eta a, anpil ladan yo te pèdi mache pou pwodwi yo pandan pandemi an.  
  
Komisè Agrikilti Eta New York la, Richard A. Ball, te deklare, "Pwogram Nourish NY 
la te kreye pou sèvi kòm yon tiyo enpòtan pou resevwa manje nan fèm nou yo bay 
moun ki nan bezwen pandan pandemi an atravè rezo founisè manje ijans nou an. Depi 
lè li te lanse, li te kontinye gen yon siksè retentisan epi jis montre gwosè enpak nou ka 
fè lè nou tout travay ansanm. Mwen remèsye Gouvènè Hochul pou sipò inebranlab li 
bay pwogram enpòtan sa a ke nou kapab di ak fyète kounye a ke li te bay 100 milyon 
repa bay fanmi ki nan bezwen yo atravè eta a pandan n ap asire fèmye nou yo isit la 
nan Nouyòk rete premye ak pi bon kliyan nou yo."  
  
Komisè Sante Eta Nouyòk la, Doktè James McDonald, te deklare, "Mwen remèsye 
Gouvènè Hochul paske li sipòte yon pwogram enpòtan konsa ak devouman li pou asire 
pèsonn nan eta sa a pa rete grangou. Grangou ka lakòz domaj fizik ak emosyonèl nan 
kò a nan fòm malnitrisyon epi menm depresyon. Pwogram Nourish NY la te rive atenn 
yon etap enpòtan ki te touche anpil lavi. Depatman an pral kontinye sipòte Gouvènè 
Hochul nan bay fanmi yo aksè ak repa nourisan, konbat ensekirite alimantè ak travay 
pou jwenn pi bon rezilta sante pou Nouyòkè yo."  
  
Senatè Eta Michelle Hinchey te deklare, "Pwogram Nourish NY ls se youn nan 
egzanp ki pi klè nan politik entelijan, konpatisan ki te fè yon gwo enpak nan konbat 
grangou nan tout eta a. Nou te kreye Nourish NY kòm yon liy sovtaj pandemi pou 
konbat ogmantasyon san parèy nan ensekirite alimantè pandan n ap bay kiltivatè k ap 
lite nou yo yon sipò esansyèl. Lè li efektivman konble diferans ki genyen ant demann 
nan bank alimantè ak manje ki fèt lokalman, pwogram nan rive nan gwo etap enpòtan 
nan livrezon manje sa a, epi se prèv kolaborasyon enkwayab k ap fèt chak jou atravè 
kominote nou yo—pami kiltivatè yo, travayè bank alimantè yo, ak volontè kominotè yo. 
Nou rekonesan anvè tout moun ki sipòte ak soutni pwogram sekirite alimantè sa a, ki 
jwe yon wòl ki enpòtan anpil nan travay k ap kontinye pou n kreye yon sistèm alimantè 
ki pi ekitab pou tout rezidan nou yo."  
  
Manm Asanble Eta a Donna Lupardo, te deklare, "Mwen ta renmen remèsye tout 
moun ki enplike nan pwogram Nourish New York ki gen siksè a. Pwogram nan ki te fèt 
akoz nesesite pandemi an, li kontinye pwospere ak atire atansyon nasyonal. Etap 

enpòtan n ap selebre jodi a se yon bagay nou tout ka fyè li, pandan n ap kontinye livre 
manje NY bay fanmi NY yo."  
  
Manm Asanble Catalina Cruz te deklare, "Kòm esponnsò fyè Nourish NY, mwen te 
wè ki jan pwogram sa a te transfòme lavi—bay plizyè milyon repa bay fanmi ki nan 
bezwen pandan l te kreye yon liy sovtaj pou fèmye nou yo ak pwodiktè manje lokal yo. 
Nourish NY se yon egzanp pwisan sou fason gouvènman eta a ka adrese ensekirite 
alimantè avèk konpasyon ak inovasyon. Rive atenn yon etap enpòtan 100 milyon repa 
distribiye se pi plis pase yon chif—li reprezante fanmi ki pa gen pou yo chwazi ankò ant 
peye lwaye oswa mete manje sou tab yo ak kiltivatè ki te jwenn nouvo mache nan 
moman ensètitid epi ke insyativ sa a kontinye ap sipòte. Vwazen mwen yo kontinye ap 
fè eksperyans sk ensekirite alimantè, ak anpil fanmi k ap lite pou debwouye yo pandan 
pri lavi a ap monte. Se poutèt sa mwen goumen chak ane pou jwenn finansman 
esansyèl nan bidjèleta a pou kenbe ak grandi pwogram sa a. Mwen rekonesan 
Gouvènè a pou sipò li nan rann inisyativ la pèmanan epi pou èd li nan jwenn plis 
finansman chak ane."  
  
Karin Reeves, Pwopriyetè Reeves Farms LLC, te deklare, "Nou ap founi pwodui pou 
ajans patnè Nourish Nouyòk yo depi nan kòmansman pwogram nan. Pwogram sa a se 
yon vrè sitiyasyon gayan gayan pou alafwa fèm ak pou bank alimant/gadmanje nan Eta 
Nouyòk yo. Pwogram sa a kreye opòtinite ekonomik pou fèm yo pandan l ap bay 
Nouyòkè ki nan ensekirite alimantè yo manje an antye ki nourisan tou. Pwogram nan te 
gen yon gwo enpak atravè eta a!"  
  
Direktè Egzekitif Jeneral Burly Brothers Butchery, Saige Piechocki, te deklare, "Se 
te yon plezi pou mwen travay ak Pwogram Nourish NY la. Lè nou te kòmanse biznis 
nou an 2022, yon gwo objektif nou te genyen se te kapab founi vyann bèf lokal fre bay 
fanmi lokal yo ki bezwen li. Pwogram sa a te mwayen pafè pou sa epi li te pèmèt nou 
devlope biznis nou an epi bay plis travay nan zòn ki antoure nou yo tou!"  
  
Prezidan Mosner Family Brands, Seth Mosner, te deklare, "Depi 2020, Mosner 
Family Brands te fabrike ak distribye ak fyète dè milyon kg vyann ak bèt volay ki soti 
nan Eta Nouyòk pou sipòte Nourish New York. NNY te vin youn nan pwogram manje ki 
pi efikas ak dirab sou plan ekonomik nan Eta Nouyòk. Lè NNY sipòte mache pou 
pwodwi agrikòl lokal yo, NNY te kreye opòtinite ekonomik dirab pou fanmi agrikilti nan 
nò eta yo, pandan l ap bay nitrisyon ki sen pou kominote ki nan ensekirite alimantè yo 
atravè Eta a. Rive nan etap enpòtan 100 milyon repa a se yon temwayaj pou gwo politik 
piblik ki an aksyon."  
  
Kevin Ellis, Direktè Egzekitif Jeneral Koperativ Upstate Niagara, te deklare, 
"Koperativ Upstate Niagara ekstrèmman fyè pou l patisipe nan pwogram Nourish NY la, 
ki te yon bagay enpòtan nan konekte kiltivatè letye nou yo ak fanmi ki nan bezwen yo. 
Rive nan etap enpòtan 100 milyon repa sa a se yon temwayaj efikasite pwogram lan 
nan ranfòse kominote nou yo epi li montre pouvwa kolaborasyon ak enpak pozitif nou 
ka genyen lè nou travay ansanm pou abòde ensekirite alimantè a. Nou remèsye tout 
moun ki te jwe yon wòl nan fè pwogram sa a vin gen yon siksè konsa."  



  
Direktris Komèsyal Enstitisyonèl Hudson Harvest, Ashley Tully, te deklare "Depi 
kreyasyon pwogram nan an 2020, Hudson Harvest te konekte benefisyè sibvansyon 
Nourish New York yo ak fèm Eta Nouyòk yp ak pwodwi lokal pa yo. Kòm yon sant 
manje rejyonal nan Hudson Valley, nou rasanble epi distribye pou plis pase 140 fèm 
patnè atravè eta a, sa ki ede elaji mache yo epi ogmante revni lavant yo. Sèvi bank 
alimantè yo ak konnen ke manje fre, nourisan ap rive jwenn moun ki plis bezwen li, sa 
te pote gwo satisfaksyon ak siyifikasyon nan travay di tout ekip nou an."  
  
Direktè Operasyon an Chèf Bank Alimantè Nouyòk Santral la, Brian McManus, te 
deklare, "Depi nan kòmansman pwogram nan an 2020, pwogram Nourish NY la te anje 
nourdistribiye manje nourisan, ki gen bon jan kalite—ki pwodwi isit la nan Nouyòk—bay 
vwazen nou yo ki fè fas ak ensekirite alimantè. Pwogram sa a te pèmèt Food Bank of 
Central New York elaji sèvis nou yo epi li te vin tounen yon eleman kle nan fason nou 
bay kominote a manje. Nourish NY alafwa efikas ak efisyan, li ofri kalite manje moun vle 
ak bezwen yo. Li vrèman sèvi kòm yon modèl pou efò sekou kont grangou toupatou."  
  
Direktè Egzekitif Jeneral Bank Alimantè Rejyonal la, Tom Nardacci, te deklare, 
"Nourish New York kontinye gen yon gwo enpak sou fanmi yo ak kiltivatè yo. 
Finansman enpòtan sa a bay Bank Alimantè nou an yon rezèv ki konsistan ki gen kèk 
nan manje ki pi fre ak pi nourisan Eta Nouyòk soti nan ze ak pwodwi letye pou rive nan 
pwodui fwi ak legim, vyann, ak plis ankò. Bank Alimantè Rejyonal la te bay prèske 14 
milyon repa atravè pwogram sa a depi 2020 - yon temwayaj sou pouvwa kolaborasyon 
ak kominote a. Nou ekstrèmman fyè dèske nou fè pati inisyativ vital Eta Nouyòk sa a ki 
ede soulaje grangou pandan n ap sipòte ekonomi agrikòl nou an, yon sitiyasyon gayan 
gayan pou fèmye yo ak vwazen nou yo ki nan bezwen."  
  
Prezidan ak Direktè Egzekitif Jeneral Headwater Food Hub, Chris Hartman, te 
deklare "Headwater Food Hub gen onè pou l kreye patenarya ak NYSDAM atravè 
inisyativ Nourish NY la. Depi 2020, nou te kapab konekte plis pase 100 pwodiktè Eta 
Nouyòk - nan tout gwosè ak kategori - ak kominote yo atravè Eta a. Pwogram sa a te 
jwe yon wòl esansyèl tou nan devlopman ak lansman pa Headwater gam pwodwi debaz 
NYS yo ki minimalman transòfme, tankou legim jele ak pwa nan konsèv. Enpak 
pwogram nan sou alafwa pwodiktè ak konsomatè yo vrèman enpòtan epi li se yon 
temwayaj sou fòs ak potansyèl sistèm alimantè lokal nou an. Nou fyè dèske nou fè pati 
li!"  
  
Prezidan ak Direktè Egzekitif Jeneral United Way of New York City a, Grace 
Bonilla, te deklare, "Pandan n ap abòde kriz manje ak abri imedya ki afekte twòp 
Nouyòkè, nou gen tou yon opòtinite pou amelyore sistèm alimantè nou an epi sipòte 
biznis agrikòl atravè eta nou an. Nourish NY esansyèl nan ogmante aksè ekitab, ki bay 
diyite ak manje nourisan, ki enpòtan sou plan kiltirèl, epi ki pwodwi lokalman pou tout 
mounn atravè senk minisipalite yo. Yon santèn milyon repa distribye se yon 
reyalizasyon enkwayab epi li montre jan Nourish NY gen enpak sou lavi Nouyòkè ki pi 
vilnerab nou yo."  
  



Renata Memole-Gwozdz, Direkris Sèvis Kominotè Komisyon pou Opòtinite 
Ekonomik (Commission on Economic Opportunity, CEO) te deklare, "Gadmanje 
CEO a sèvi moun ak fanmi ki nan ensekirite alimantè yo atravè Konte Rensselaer. 
Sibvansyon Nourish Nouyòk la te pèmèt nou elaji sèvis manje sa a epi amelyore kalite 
manje nou yo. Akòz sibvansyon sa a, gadmanje nou an kenbe pwodui fre ki pwodwi 
lokalman sou yon baz regilye epi chak de semèn ajans nou an bay apeprè 250 fanmi 
pwodui fre ak pwodwi Eta Nouyòk nan tout sant pou Early Childhood (Timoun Piti) nou 
yo ki sitiye nan Rensselaer, Schodack, Hoosick Falls, Troy, ak Lansingburgh. Envite 
gadmanje manje nou yo, ak fanmi Early Childhood yo tèlman rekonesan dèske yo gen 
aksè regilye ak fwi ak legim gratis. Anplis travay sèvis dirèk nou an, CEO pataje fon 
Nourish New York nou yo ak senk lòt gadmanje Konte Rensselaer yo ak yon distri lekòl 
lokal pou asire aksè ak fwi, legim fre lokal yo, ak lòt pwodwi NYS disponib nan tout 
konte a."  
  
Direktè Egzekitif FOCUS Churches Albany, Richard Becker, te deklare, "FOCUS 
Churches Albany ede moun ki nan ensekirite alimantè nan sant vil Albany atravè 
Gadmanje Entèrelijye nou an. Sibvansyon Nourish New York la pa te kapab rive nan 
yon pi bon moman. Sibvansyon an te pèmèt nou kreye yon Rezo Alimantè FOCUS pou 
kenbe tèt ak ogmantasyon demann pou manje pandan y ap ogmante kantite ak kalite 
manje nou ka distribye, ansanm ak pataje fon ak dis lòt gadmanje nan Konte Albany. 
Demann nan gadmanje nou an ogmante siyifikativman, soti nan 350 moun ke yo sèvi 
chak mwa rive nan kòmansman 2023 a prèske 1,000 pa mwa an otòn ak sezon ivè sa 
a. Envite nou yo te rekonesan anpil dèske yo te resevwa seleksyon divèsifye fwi ak 
legim fre sezonye yo ak yon varyete vyann ak fwomaj ki pa te disponib anvan."  
  
Prezidant Slate Foods, Inc., Julia Van Loon, te deklare, "Slate Foods fyè dèske li se 
youn nan premye pwodiktè agrikòl ki fè patenarya ak pwogram Nourish New York la. 
Inisyativ sa a montre pouvwa solisyon ki baze nan kominote a, yon prensip debaz nan 
misyon konpayi nou an. Lè li konekte sipli pwodwi agrikòl Nouyòk yo ak fanmi ki nan 
bezwen yo, pwogram sa a non sèlman adrese ensekirite alimantè, men tou li ranfòse 
fèm ak pwodiktè manje lokal yo. Angajman eta nou an pran pou nouri kominote li yo 
non sèlman ranfòse sante moun li yo, men tou li ankouraje siksè biznis tankou pa nou 
an, kreye yon ekosistèm k ap pwospere kote tout moun benefisye. Atenn etap enpòtan 
100 milyon repa se yon temwayaj enpak enkwayab kolaborasyon ak yon angajman 
pataje pou sipòte moun ki nan bezwen yo atravè eta a."  
  
Se Depatman Agrikilti ak Mache (Department of Agriculture and Markets) Eta a ansanm 
avèk Depatman Sante Eta Nouyòk (New York State Department of Health) la ki 
administre pwogram Nourish New York la. Aprann plis sou Nourish NY sou sitwèb 
Depatman Agrikilti ak Mache a.  
  
Gouvènè Hochul te fè konbat ensekirite alimantè ak sipòte agrikilti Nouyòk la vin yon 
priyorite pou administrasyon li a. Sou lidèchip Gouvènè Kathy Hochul, Depatman Sante 
Eta Nouyòk ak Depatman Agrikilti ak Mache Eta Nouyòk administre plizyè pwogram 
andeyò Nourish New York ki sipòte ogmantasyon sekirite alimantè ak nitrisyon atravè 
Eta a:  

Pwogram Prevansyon Grangou ak Asistans Nitrisyon an sipòte yon rezo ki gen plis 
pase 2,600 founisè manje ijans ki distribye manje ki bon pou sante ak pwodui ki fre bay 
moun ki mande asistans yo.  
  
Pwogram Nitrisyon Siplemantè Espesyal pou Fanm, Tibebe ak Timoun (Special 
Supplemental Nutrition Program for Women, Infants and Children, WIC) sèvi plis pase 
425,000 moun atravè sipò bay tete, edikasyon sou nitrisyon, benefis siplemantè pou 
manje nourisan, ak referans pou swen sante.  
  
Pwogram pou Achte Pwodwi Alimantè Siplemantè a ofri manje gratis ak nitritif pou 
granmoun aje ki gen 60 an oswa plis. Apeprè 36,000 granmoun aje patisipe nan 
pwogram nan chak mwa. Pandan ete a, patisipan yo resevwa benefis adisyonèl pou fwi 
ak legim fre nan mache fèmye yo atravè Pwogram Nitrisyon Mache Pwodikè Senyò 
(Senior Farmers' Market Nutrition Program), ki disponib nan Vil Nouyòk ak Long Island. 
Objektif la se amelyore sante moun ki gen revni fèb ki gen omwen 60 ane lè yo konplete 
rejim yo ak manje nourisan Depatman Agrikilti Etazini an.  
  
Pwogram Manje pou Swen Timoun ak Adilt se yon pwogram edikasyon sou nitrisyon 
ak ranbousman repa ki ede founisè yo sèvi manje ak ti goute nourisan ki prepare san 
danje pou timoun ak granmoun nan anviwònman gadri yo. Pwogram nan finanse atravè 
Depatman Agrikilti Etazini epi li kontinye angajman Nouyòk pou ankouraje sante ak 
byennèt rezidan li yo. Tout timoun ak granmoun ki ale nan sant gadri, sant pou 
granmoun nan kominote a, pwogram apre lekòl, abri pou sanzabri, ak pwogram gadri 
pou fanmi yo resevwa repa.  
  
Pwogram Sibvansyon Agrandisman Aksè ak Manje bay 10 milyon dola pou ede 
ogmante aksè ak manje pou Nouyòkè k ap viv nan zòn ki pa gen boutik epi ki pa gen 
opsyon pou manje ki an sante ak bon mache. Li bay finansman enfrastrikti pou sipòte 
devlopman ak ekspansyon makèt, koperativ manje, kyòsk agrikòl pèmanan, ak lòt 
magazen manje an detay nan rejyon defavorize nan eta a pandan yo ap ogmante 
mache pou kiltivatè Nouyòk yo.  
  
Pwogram Sibvansyon Enfrastrikti Manje Lekòl Rejyonal la, ki bay 50 milyon dola 
sou senk ane pou sipòte enstalasyon kwit manje rejyonal yo ki pral fasilite itilizasyon 
pwodui agrikòl fre Eta Nouyòk nan preparasyon repa pou timoun lekòl Kindègadenn rive 
12yèm.  
  
Pwogram FreshConnect ak pwogram FreshConnect Fresh2You, ki kounye a double 
pouvwa acha pou benefisyè Pwogram Asistans Nitrisyon Siplemantè (Supplemental 
Nutrition Assistance Program, SNAP) nan mache fèmye atravè Eta Nouyòk. Inisyativ la 
bay Nouyòkè ki elijib yo yon kontrepati dola pou dola jiska 50 dola pa jou nan mache 
kiltivatè k ap patisipe yo, sa ki pèmèt fanmi ki bezwen yo achte plis manje ki bon pou 
sante, tankou pwodui fre, pwodui letye, ze ak vyann.  
  



Pwogram Nitrisyon Mache Pwodikè (Farmers' Market Nutrition Program, FMNP) fè 
pwomosyon pwodiktè lokal yo nan elaji lavant yo nan mache fèmye yo ak nan stand 
agrikòl yo epi ankouraje kominote ki an sante yo atravè konsomasyon manje lokal yo. 
Konsomatè ki elijib yo resevwa koupon pou yo itilize pou fwi ak legim fre nan plis pase 
700 mache, ki gen ladan mache kiltivatè yo, kyòsk agrikòl yo, ak estasyon mache mobil 
k ap patisipe nan FMNP, ki bay kominote Nouyòk yo manje lokal ki bon pou sante.  
  
Pwogram Finansman SNAP-Ed, ki administre an kowòdinasyon ak Biwo Asistans 
Tanporè ak Andikape (Office of Temporary and Disability Assistance, OTDA), vize pou 
rann pwodui lokal yo pi disponib epi aksesib pou kominote ki elijib pou Pwogram 
Asistans Nitrisyon Siplemantè (SNAP) pandan y ap achte pwodui lokal epi bay 
edikasyon sou nitrisyon atravè pwogram Community Garden ak Food Box yo.  
  
Pwogram Soti nan Fèm Rive Lekòl konekte lekòl yo ak fèm lokal yo ak pwodiktè 
manje yo pou ranfòse agrikilti lokal yo ak amelyore sante elèv yo. Atravè pwogram nan 
bay asistans finansye, teknik, ak pwomosyon pou lekòl, fèm, distribitè, ak lòt 
òganizasyon sipò yo pou pote plis manje lokal, nourisan, ki varye selon sezon bay elèv 
Nouyòk yo.  
  
Inisyativ 30 Pousan Eta Nouyòk la bati sou pwogram Soti nan Fèm Rive Lekòl la nan 
ogmante ranbousman lekòl yo resevwa pou manje midi soti 5.9 santim pou chak repa a 
25 santim pou chak repa pou nenpòt distri ki asire manje midi lekòl yo gen omwen 30 
pousan engredyan pwodui elijib ki kiltive ak transfòme nan Nouyòk, ki ofri opsyon repa 
ki pi an sante pou elèv yo ak lòt mache pou fèmye yo.  
  
Anplis de sa, Depatman Agrikilti ak Mache Eta Nouyòk administre pwogram New 
York Food for New York Families (Manje Nouyòk pou Fanmi Nouyòk yo) ki finanse ak 
finansman federal la, ki bay prèske 50 milyon dola pou patnè bank alimantè yo ak 
òganizasyon sèvis alimantè yo pou aplike pwojè ki achte pwodwi manje Nouyòk yo epi 
distribye yo nan kominote defavorize yo. Li bay asistans teknik tou pou ede kiltivatè yo 
vann nan pwogram Manje Nouyòk pou Fanmi Nouyòk la.  
  
Sou sitwèb Depatman Sante a, ou ka jwenn plis enfòmasyon sou Pwogram Prevansyon 
Grangou ak Asistans Nitrisyon, Pwogram Nitrisyon Siplemantè Espesyal pou Fanm, 
Tibebe ak Timoun, Pwogram pou Achte Pwodwi Alimantè Siplemantè, ak Pwogram 
Manje Swen Timoun ak Adilt.  

